
83

Ma a preçipizio sûbito sciortiva

Giacomo cö compagno dä caverna;

E corrivan insemme verso a riva

Guiddæ e protetti da virtù sùperna,

Che in mezo a tanto rischio a i garantiva,

Benchè senz'apparenza e azion esterna,

Da-ô fêugo sorve a testa comme ûn pægua

D'amianto, e a-i pê comme ûn torrente d'ægua.



84

Arrivæ sarvi ä spiaggia sätan drento

Da canoa pe miracolo refæta,

Che da lê stessa a parte in sciö momento

Slittando sorve ô mâ, benchè l'ëa mæta,

Comme striscia spedia ne-ô firmamento

Uña stella cadente oppû uña sæta,

Continuando, diretta a fà ritorno

A-i Antille, ô so corso a Mezogiorno.

E corrindo dä larga a seguitava

A costa Americana de Ponente,

E inderrê in treî menûti a se lasciava

L'impero là ciù esteiso e ciù potente,

O quæ in mezo ä barbarie che regnava

In quello nêuvo vasto continente,

E tracce ô conservava poco assæ

D'ûn'antiga indistinta civiltæ.

Impero, ô quæ de sottomette ô vanto

Aveiva dell'Oceano ô ciù famoso

Navigatô doppo Colombo, e quanto

O mæximo ammiraglio valoroso

E magnanimo forse, ma non tanto

Genio raro e sûblime e ommo virtuoso:

L'amô proprio ô Spagnollo, ma ô Zeneise

Guiddava amô sociale në so impreise.

